
КЪАРАУ

1. Къабарты-Малкъар Республиканы Башчысыны «Къа-
барты-Малкъар Республиканы жеринде бийик хазырлыкъны 
низамын кийириуню эмда жангы коронавирус инфекцияны 
(2019-nCoV) жайылмазы жаны бла къошакъ мадарла этиуню 
юсюнден» 2020 жылны 18 мартында чыгъарылгъан 19-УГ но-
мерли Указына быллай тюрлениуле кийирирге:

а) 5-чи пунктда:
алтынчы абзацда «юйден чыкъмай турууну низамын сакъ-

ларгъа» деген сёзлени «профессионал ишлерин (къуллукъла-
рын) узакъдан бардырыргъа» деген сёзлеге алышындырыргъа;

сегизинчи абзацда «бек аздан 30 процентни кёчюрюрге» 
деген сёзлени «закон бла тохташдырылгъан низамгъа кёре бек 
аздан 40 процентни кёчюрюрге» деген сёзлеге, «эмда инсан» 
деген сёзлени «,инсан» деген сёзге, «узакъдан ишлерге» деген 
сёзлени сабийден ауурлукълары болгъан тиширыуланы, дис-
танция амал бла ишлерге» деген сёзлеге алышындырыргъа;

б) 6.2 пунктха былай къошаргъа:
«6.2. Энчи предпринимательле, Къабарты-Малкъар Респу-

бликаны къырал учреждениялары, муниципал учреждени-
ялары, Къабарты-Малкъар Республиканы жеринде адамла 
кече-кюч да тургъан билим бериу, саулукъ сакълау, социал къо-
руулау бёлюмледе ишлерин бардыргъанла борчлу этиледиле:

аллай объектлени жокълауну болжаллы халда тохтатыргъа. 
Жаланда  къаршы адамларын (ата-анала, сабийлери, сабийни 
алып ёсдюргенле, ата-ананы алышындыргъанла, туугъан къа-
рындашла бла эгечле, аппала, ыннала, туудукъла), осуйлукъ 
этгенле, попечительле жибериледиле - жаланда бир адам. 
Аланы да  инсанлыкъларына шагъатлыкъ этген документлери 
бла бирге, быллай шагъатлыкълары болургъа керекди:

жангы коронавирус инфекциягъа къажау вакцинацияны 
толусунлай этдиргенлерини юсюнден къагъыт справка неда 
Къырал эмда муниципал жумушланы бир порталындан 
(gosuslugi. ru) алыннган  QR-код, неда Къырал эмда муниципал 
жумушланы бир порталыны энчи приложениясы (Госуслуги.
Стопкоронавирус);

жангы коронавирус инфекциядан (COVID-19) ауруп сау бол-
гъанына шагъатлыкъ къагъыт (ол сау болгъанлы алты айдан 
кёп озмагъан эсе);

жангы коронавирус инфекциядан (COVID-19) дарман сал-
дырыргъа медицина тыйгъычла болгъанына шагъатлыкъ 
къагъыт;

жангы коронавирус инфекциясы (COVID-19) болгъанын бла 
къалгъанын билдирген тинтиуледен учреждениягъа келирни 
аллында 72 сагъатдан кеч къалмай ётгенини эмда аны эсе-
плерини юсюнден шагъытлыкъ къагъыт;

б) адамларын жокъларгъа келгенле алгъындан жазы-
лырларын, тышында неда бир энчи отоуда тюбеширлерин, 
къорууланыу мадарла этерлерин, отоуда тюбеше эселе уа, ол 
дезинфекция этилирин, хар тюбешиуден сора, таза хауа жибе-
рилирин, санитар тазалау ишле бардырырларын жалчытыргъа;

в) тийишли адамлагъа башында айтылгъан объектлеге 
келирлерини жорукълары тюрленнгенлерини юсюнден бил-
дирилирча мадарла этерге.».    

2.Бу Указ 2021 жылны 11 октябринден башлап кючюне ки-
реди.

Къабарты-Ма лкъарны 
Башчысы Казбек Коков 
жангыртылып башланнган 
Прохладный-Эльхотово жол-
гъа барып къарагъанды. 
Бу объектни узунлугъу 9,4 
километрди. Ол Майский 
бла Прохладный шахарланы 
байлайды.

Эсигизге сала айтсакъ, 
быйыл июнь айда Башчы бу 
объектни тынгылы жангыр-
тыргъа буйрукъ берген эди. 
Жумушну тындырыр ючюн 
къаллай бир ахча керек эсе 

да, федерал власть орган-
ланы эмда Росавтодорну 
себеплиги бла аны да иши 
этилгенди. 

Ызы бла Казбек Коков 
объектде, КъМР-ни транс-

порт эмда жол мюлк ми-
нистри Альберт Дышеков, 
подряд организацияланы 
башчылары да къатышып 
кенгеш бардыргъанды. Ала 
иш къалай барлыгъын, анда 
къаллай технологияла хай-
ырланыллыгъын сюзгенди-
ле, жол мюлкню айнытыуну 
юсюнден да хапарлагъан-
дыла.

Прохладный-Эльхотово 
жол бла кюн сайын онтёрт 
минг чакълы машина ёте-
ди. Анга кёре асфальт да 

терк ашалады. Объектни 
магъанасы уа бек уллуду. 
Ол Ставрополь крайгъа, 
Шимал Осетиягъа, Ингуше-
тиягъа, башха регионлагъа 
да элтеди.

Министр билдиргенича, 
бу трасса биринчи катего-
риягъа киреди, аны себепли 
анда тёрт ыз болургъа, кен-
глигин да 20 метрге жетди-
рирге тийишлиди.

Объектде къаллай ишле 
бардырылыргъа кереклиси 
былтыр окъуна белгили бол-
гъан эди. Этер зат а кёпдю. 
Жолчула эски асфальтны 
толусунлай къырып кетер-
ликдиле, ызы бла аула са-
лып юч къатлы асфальт жа-
ярыкъдыла. Иш кюзде эмда 

къышда бардырыллыкъды. 
Айтханларына кёре, кюнню 
халы анга чырмаулукъ эте-
рик тюйюлдю.

Жолчула билдиргенлери-

ча, бу объектде автобусла 
тохтаучу жерле да боллукъ-
дула. Дагъыда тротуар-
ла жарашдырыллыкъдыла 
эмда эки кёпюр жангыр-
тыллыкъды. Къоркъуулу 

жерледе темирден буруула, 
суратха эмда видеогъа тю-
шюрген комплексле орна-
тыллыкъдыла, жолну саулай 
узунлугъунда уа белгиле 
эмда асфальтда ызлыкъла 
да салынырыкъдыла.

Ремонт баргъан кезиуде 
анда мониторинг бардыр-
гъан пункт ишлерикди. Хар 
неге да онлайн-халда кон-
троль этилликди, бу ишге 
тышындан экспертле да 
къатышырыкъдыла.

Ахырында Казбек Коков 
былай айтханды: «Бу жолну 
жангыртып, биз районлары-
бызны арасында транспорт 
тап эмда къоркъуусуз жю-
рюрча этерикбиз. Къоншу 
регионладан келгенлеге да 
иги боллукъду. Мында хар 
не да тийишлисича этилсе, 
андан арысында энтта да 

ахча келирине ышаныргъа 
боллукъду».

«Бара-баргъан заманлада 
жолчуланы этер ишлери кёп 
боллукъду. Миллет проект-
лени, эл мюлк тийрелени 
айнытыу программаланы 
чеклеринде эмда инфра-
структура кредитлени хай-
ырындан тамамланыргъа 
боллукъ умутларыбызны 
саны асламды. 2024 жыл-
гъа дери къалайда не зат 
этерге сюйгенибизни би-
лебиз, андан ары этерик 
ишлерибизни да ойлайбыз. 
Жолларыбыз жолчулары-
бызны усталыкъларына, 
иш кёллюлюклерине кёре 
боллукъду», - деп чертгенди 
Башчы.

КъМР-ни Башчысыны 
эмда Правительствосуну 

пресс-службасы.

Бу кюнледе Россейни ара 
шахары Москвадан къууан-
члы хапар келгенди. РФ-ни 
Президенти Владимир Пу-
тинни Указы бла Беккиланы 
Юсюпню жашы Азрет «За 
военные заслуги» деген ор-
ден бла саугъаланнганды. 

Указда айтылгъаннга кёре, 
Бекки улугъа бу саугъа жан-
гы энчи техниканы къураугъа 
эм аны сынаугъа  къошумчу-
лукъ этгени эмда   къыралны 
айныууна уллу къыйын сал-
гъаны ючюн берилгенди. 

Азрет Юсюпович, сёзсюз,  
миллетибизни атын айт-
дыргъан уланларыбыздан 
бириди. Бюгюнлюкде  Мо-
сквада жетишимли ишлеп 
тургъан «Объединеннная 
приборостроительная кор-
порация» деген акционер 
обществону таматасыны 
орунбасары болуп уруна-
ды. Ол техника илмуланы 
докторуду, профессорду. 
2016 жылда Россейни Ил-
мула академиясына алынн-
ганды, РФ-ни Къырал саугъ-

асына тийишли кёрюлгенди. 
Беккиланы Азрет 1952 

жылда Къазахстанда туууп, 
ол тёлюню кёп келечиле-
рича, тынгылы билим алыр-
гъа  итиннгенледен бири 
болгъанды. 1975 жылда 
МГУ-ну физика факульте-
тин тауусуп, кёп жылланы 
къыралны стратегиялы магъ-
аналы институтларында бла 
организацияларында ишлеп 
келеди. Андан тышында да 
ол 146 илму монография 
хазырлагъанды эм 4 автор 
свидетельствону иесиди. 

КЪАСЫМЛАНЫ 
Аминат.

Атмырзаланы Хасанны 
жашы Хажи-Мурат Къазах-
станда РФ-ни вице-консулу-
на салыннганды.

   Ол 1962 жылда Наль-
чикде туугъанды. Къабарты-
Малкъар къырал универ-
ситетни экономика факуль-
тетин бошагъанды. Тюрлю-
тюрлю жыллада КъМР-ни 
Башчысыны Администраци-
ясында ишлеп тургъанды, 
Нальчик шахарда налог 
инспекциягъа да башчылыкъ 
этгенди. 

Хажи-Мурат Хасанович 
СНГ-ни, тыш къыраллада 
жашагъан ата журтлулары-
бызны ишлери эмда халкъ-
ла аралы гуманитар бирге 
ишлеу жаны бла федерал 
агентствону (Россотрудниче-

ство) Азербайджанда Пред-
ставительствосунда къуллукъ 
этгенди. Москвада да ол 
Федерал агентствону ич ау-
дитини бёлюмюню таматасы 
болуп тургъанды.

  РФ-ни Федерация Жыйылыууну Фе-
дерация Советинде Евразиялы тиши-
рыу форумну совети  «Россей – онгланы 
къыралы» президент платформаны 
«Сенеж» управлениясыны мастерскою 
бла бирге «Компас женского лидер-
ства #МягкаяСила» деген кюндюзгю 
марафонну ётдюргенди. Аны мураты 
-регионлагъа, саулай къыралгъа да 
магъаналы борчланы сюзергеди, же-
тишимли оноучуланы юлгюлерин, ала 
жашауда бардыргъан проектлени да 
кёргюзтюргеди. 

   Марафон Россейни регионларыны 
ыйыгъыны чеклеринде 13-15 октябрь-
де Санкт-Петербургда бардырыллыкъ 
Ючюнчю Евразиялы тиширыу форумну 
аллында ётгенди. Анга   «Россей – онгла-
ны къыралы» президент платформаны 
«Сенеж» управлениясыны мастерскою-
ну «Тиширыу-башчы» программасына 
кёре билим алып чыкъгъанла, Къы-
рал Думаны депутатлары, россейли 
регионланы башчылары, «Лидеры 
России» конкурсда хорлагъанла эмда   
«Россей – онгланы къыралы» АНО-ну 
проектлерине бла конкурсларына, Ев-
разиялы тиширыу форумну советини 
пректлерине  киргенле, бизнесменле, 
жамауат организацияланы келечилери 
да  къатышхандыла.

   16-сагъатлыкъ марафон Камчаткада 
башланып, къыралны кюнбатыш жерин-
де – Калининград областьда – бошал-
гъанды.  Марафонну Москвадагъы сту-
диясында хар сагъатдан онлайн- эмда 
офлайн амалла бла къыралны регион-
ларындан спикерле къошулгъандыла.

Бу ишге къатышханланы алгъышлай, 
РФ-ни Федерал Жыйылыууну Феде-
рация Советини таматасы Валентина 
Матвиенко  марафонда сюзюлген  хар 
теманы бек магъаналыгъа санагъанды. 
Ала уа экология, инвестицияла, халкъла 
аралы партнёрлукъ эмда экономика 
байламлыкъла бла да байламлыдыла. 
Аланы араларында тиширыу илмуда бла 
бизнесде, тиширыу эмда цифра амал-
лагъа кёчюу, тиширыуланы «жашил эко-
номикагъа» къатышыулары магъангалы 
темаладан бирлерине саналадыла.

Валентина Матвиенкону оюмуна кёре, 

марафонну баш магъанасы -  анда 
кёргюзтюлген проектле регионлагъа би-
теулю проблемаладан къутулууда пар-
тнёрла табыуду эмда тюрлю-тюрлю бё-
люмледе уллу жетишимле болдургъан 
тиширыуланы сынамларын билиудю.

«Туризм эмда къол усталыкъ: тиши-
рыу предпринимательликни айнытыуну 

онглары» деген темагъа жетгенде, аны 
сюзгенлеге  видеобайламлыкъла хал-
да Къабарты-Малкъар Республиканы 
Парламентини Председатели Татьяна 
Егорова да къошулгъанды. Ол, мара-
фоннга къатышханланы алгъышлай,  
тиширыуланы жамауат, политика эмда 
экономика ишледе тири бола баргъан-
ларын, бизни республикада аны ючюн 
кёп тюрлю мадарла этилгенлерин да 
чертип айтханды.

-Шёндю кётюрюлген тема уа бизни 
республикагъа артыкъда магъаналыды. 
Нек дегенде туризм - Къабарты-Мал-
къарны айнытыуну баш амалларындан 
бириди. Алай аны башха магъанасы да 
барды. Мен туризмни айнытыу халкъ-
ланы жууукълашдырыргъа, бир бирни 
ангыларгъа, культураланы байыкълан-
дырыргъа себеплик этгенини юсюнден 
айтама.

Арт жыллада республикагъа келген 
туристлени саны ёсгенди. Пандемия 
бла байламлы къыйын болумлада 
окъуна Къабарты-Малкъарда солургъа 
сюйгенле кёпден-кёп бола барадыла. 

Ма мында тиширыу предприниматель-
ликни  бардырыргъа, ол санда халкъ 
чыгъармачылыкъны болушлугъу бла 
айнытыргъа, уллу онгла бардыла, - деп 
чертгенди Татьяна Егорова.

Ол къол усталыкъны туристле эс 
бурургъа боллукъ тюрлюлерини, бизде 
солургъа не жерлеге барыргъа бол-
лугъуну, «Россейни тиширыу предпри-
нимательлерини ассоциациясы» битеу-
россей жамауат организацияны регион 
бёлюмю бардыргъан ишлени, ол санда 
гитче эмда орта предпринимательлеге 
не болушлукъ этилгенини, бизнесмен 
тиширыулагъа къаллай онгла берил-
генлерини юсюнден хапарлагъанды. 
Ол санда Халкъ чыгъармачылыкъны 
республикалы арасыны ишини юсюн-
ден да айтылгъанды.

КъМР-ни Парламентини спикери 
айтханнга кёре, тиширыуланы предпри-
нимательликге кёллендирир мурат бла 
Къабарты-Малкъарда «Тиширыуланы 
къоллары бла» деген кёрмючле къура-
ладыла, халкъ усталаны къолларындан 
чыкъгъан затла квартал сайын кёргюз-
тюледиле.

- Тиширыу бизнес ата журтлу товар-
ланы эмда халкъгъа жумушла этиуню 
рыногунда конкурентликни айнытыугъа 
себеплик этеди. Алай а, тиширыулары-
быз не билимли, не уста, не иш кёллю 
да болсунла, къыралны жанындан 
болушлукъ болмай, тиширыу предпри-
нимательликни жаяр амал жокъду… 
Бюгюнлюкде тийишли мадарла этиле-
диле, алай ала бла чекленип къалыргъа 
жарарыкъ тюйюлдю. Аны ангылап, биз 
тиширыу предпринимательликге къы-
рал болушлукъну жангы амалларын из-
лерикбиз, - дегенди сёзюню ахырында 
Татьяна Егорова.

Марафонну кезиуюнде гитче эмда 
орта бизнесде культура, адет-тёреле, 
къонакъбайлыкъ, жер-жерлени эн-
чиликлери бла байламлы проектле 
сюзюлгендиле, къырал болушлукъну 
онгларына да къаралгъанды.

КъМР-ни Парламентини 
пресс-службасы. 

Прохладный-Эльхотово жол 
жангыртылып башланнганды

Къабарты-Малкъар Республиканы Башчысыны 
«Къабарты-Малкъар Республиканы жеринде 

бийик хазырлыкъны низамын кийириуню эмда 
жангы коронавирус инфекцияны (2019-nCoV) 
жайылмазы жаны бла къошакъ мадарла этиу-
ню юсюнден» 2020 жылны 18 мартында чыгъ-
арылгъан 19-УГ номерли Указына тюрлениуле 

кийириуню юсюнден
Къабарты-Малкъар 

Республиканы Башчысыны
У К А З Ы 

Къабарты-Малкъар 
Республиканы Башчысы                                       К.КОКОВ

СЫЙ БЕРИУ

Энчи техниканы къураугъа 
эм аны сынаугъа салгъан 
къыйынына – бийик багъа

КЪУЛЛУКЪГЪА САЛЫУ

Атмырзаланы Хажи-Мурат – 
РФ-ни Къазахстанда вице-консулу

Белгилисича, жыл сайын 
Къарачайда Бал чучхурла-
дагъы турист комплексде «Ай-
ранны байрамы» деген ат бла 
къарачай-малкъар миллетни 
халкъла аралы фольклор-эт-
нография культура фестивалы 
барыучуду.

Къабарты-Малкъар Республиканы 
Башчысы К.В. Коковну Право 

низамны сакълаучу  органлада 
къуллукъ борчларын толтура 

тургъанлай ёлгенлени эсгериуню 
кюню бла байламлы

ОБРАЩЕНИЯСЫ 
Къабарты-Малкъарны хурметли жамауаты!
13 октябрьде Къабарты-Малкъар  право низамны сакълаучу 

органлада къуллукъ борчларын толтура ёлгенлени эсге тюшю-
реди, алагъа баш урады.

Календарьгъа ол ачыулу кюн Нальчикде болгъан къаугъа-
ладан сора жазылгъанды. Ол заманда республикабызны ара 
шахарына сауутланнган чабыууллукъ этилгенди эмда терро-
ристлени къолларындан кёп адам ёлгенди, ол санда право 
низамны сакълаучуладан 35-си, мамыр адамладан да 14-сю. 

Ол кюйсюз ишледен бери 16 жыл озгъанды, алай ала хар 
бирибизни да жюрегибизде ачыулу жара болуп турадыла. Ол 
огъурсузлукъну этгенлени кечер амал жокъду. Терсликлери 
болмай жоюлгъанла бизни эсибизден кетмейдиле, кетерик да 
тюйюлдюле. Биз террористлени къолларындан жоюлгъанланы 
жууукълары эм ахлулары бла бирге ачыу этгенлей турабыз. 

Право низамны сакълаучу органлада къуллукъ этгенле ол 
заманда алай  жигитлик, кишилик да  эди, ёлгенле андан да 
кёп боллукъларын ангыларгъа керекди. Аны себепли бизни 
борчубуз – аланы къыйынларын унутмау бла бирге, аллай 
кюйсюзлюк энди бир заманда да этилмез ючюн къолубуздан 
келгенни аямазгъады. Аны ючюн а биз терроризмге бла экс-
тремизмге къажау бирча сюелирге керекбиз. 

Бирге болсакъ, бириксек, Къабарты-Малкъарны халкъла-
рыны заман бла сыналгъан адет-тёрелерин, адеп-къылыкъ 
хазналарын сакълаяллыгъыбызгъа, туугъан республикабызны 
мамырлыкъда айный барыуун жалчыталлыгъыбызгъа ишек-
сизме. 

ПРОГРАММА

КЁП МИЛЛЕТЛЕНИ 
КЕЛЕЧИЛЕРИ 

ЖЫЙЫЛГЪАНДЫЛА
Эрттенликден башлап, байрам-

гъа къатышыргъа сюйгенле келип 
башлагъан эдиле. Аланы арала-
рында жаланда бизни республика-

да жашагъанладан эм туристледен 
сора да, сабийлерин Кавказны 
культурасы бла шагъырей этер 
мурат бла башха шахарладан 
машиналары бла жетгенле  да 
болгъандыла. Сёз  ючюн, Пя-
тигорск шахардан баш иеси эм 
къызы бла келген Любовь Шейко: 
«Инстаграмда «Хычинни байрамы» 

боллугъун билгенимлей, жол кёллю 
болгъанбыз. Бек сейир этгенбиз 
Мокъаланы Динаны кийизлери, 
аны жюн суратлары жюрегими 
бийлегендиле. Черкесланы Тахир-
ни агъачдан этилген ишлерин да 
бир кёрген ёмюрюнде унутмаз!»- 
дегенди. Прохладный шахарда  
Усталаны клубуну  таматасы Ирина 
Колодко уа: «Биз таулуланы мил-
лет байрамларына кесибиз этген 
гинжилени келтиргенбиз. Тёрели  
болса эди бу иш, жыл сайын бар-
дырылса, бек къууанырыкъбыз. 
Республикада къол устала аз 
тюйюлдюле, таулула бюгюнлюкде 
кеслерини байлыкъларын кёргюзт-
генде, биз да аланы къатларында 
сюелирге сюебиз. Быллай бай-
рамла Кавказны къол усталарын 
бирикдиредиле, шуёхлукъну кюч-
лендиредиле», - дегенди. Чегем 
муниципал районну советини 
башчысы Хасанш Одижев да «Хы-
чинни байрамына» кёп халкъланы 
келечилери жыйылгъанына эс 
бургъанды. 

Бизни республикада халкъ бай-
рамла жокъну чегиндедиле. Алай 
таулуланы тарыхларын эсгерсек, 
ала озгъан ёмюрледе бардырылып 
тургъанларын кёребиз. Ол жаны 
бла, бу фестиваль таулу халкъны 
эрттегили тёрелерини-адетлерини 
айныууду дерге боллукъду.  Жыр-
чы Тёппеланы Алим а Чегем чуч-
хурлагъа келгенлени араларында 
жаш адамла аслам болгъанларын 
чертгенди. 

БИР ЖЕРДЕ –
АЛЛАЙ БИР УСТА!

Хычинле бише тургъанда, концер-
тни бардыргъанла – жырчы, устаз, 
актриса Байсолтанланы Инара бла 
«Жашлыкъ» ансамбльни солисти 
Газаланы Руслан жыйылгъанлагъа 
бизни бек белгили миллет ашыбыз-
ны юсюнден айтхандыла. 

Концерт башланырдан алгъа 
уа,   къол усталаны бирикдирген 
«Уста»  ассоциацияны таматасы, 
Россейни  халкъ устасы Бачиланы 
Хамзат къысха сёзюнде  къарачай-
малкъар халкъны культура жаны 
бла байлыгъын ачыкъ этерге, аны 
юсюнден айтыргъа, кёргюзтюрге 
кереклисин чертгенди.  

Ызы бла сахнагъа «Балкария» 
фольклор-этнография тепсеу ан-
самбльни солистлери Жанатайла-
ны Ирэна бла Шауаланы Рамазан 

чыкъгъан эдиле. Аланы кийимлери, 
тепсеулери да туристлеге  бек сейир 
кёрюннгендиле. 

Жуболаны Жамболатны жырын-
дан сора Инара бла Руслан хар 
халкъны ашы жашагъан жерине 
кёре болгъанын чертгендиле . Беш 
Тау Элде – Малкъарда, Холамда, 
Бызынгыда, Чегемде, Бахсанда 
иш кёллю таулула харкюнлюк 
жашауларында хычинсиз болмагъ-
андыла.  Таба, хобуста, къалияр, 
бишлакъ хычин, дагъыда жауда 
бишген, картоф, хумужу, жум-
макъ, дугъума, ылыбыта, мурса 
хычинле. Алагъа къошакъгъа – 
эт, федугу, ындыр, чюгюндюр, 
хыяр, жау хычинле. Бу тизмени 
дагъыда бардырыргъа боллукъду. 
Сёз ючюн,шекер,кийик, кёгет, зю-
дюр, къыркъар, зугул, бал, оракъ, 
хычауман, тыпчынай, къочхар 
хычинле...Кертиси бла да, хычин 
– таулуну ашыды, аны ашагъанны 
кючю-къарыуу да боллукъду. 

«Ийнар» ансамбльни солисти Гу-
зиланы Тахир, Мусукаланы Руслан, 
Байсолтанланы Инара, «Жашлыкъ» 
ансамбль эм башха жырчыла, теп-
сеучюле  байрамгъа къууат салгъан 
эдиле. Кёрмючде уа хар экспонатны 
къараучула къолларына алып, къа-
рай эдиле. Таулула ёмюрледен бери 
къол устала болгъандыла. Дунияны 
техника алгъанда да ол хунерлери 
халкъны ичинде айнып баргъаны 
бек ёхтемлендиреди. 

Концерт бара тургъанда битеу жо-

рукълагъа кёре ким теркирек хычин 
этерикди эм къой соярыкъды деген-
ча эришиуле  къуралгъандыла. Бы-
лайда кёп конкурслагъа къатышхан, 
алада алчы жерле алгъан фахмулу 
кулинар Мокъаланы Гульнараны  
энчи белгилерчады, ол сабийле 
хазырлагъан хычинлеге багъа бич-
генди. Конкурслада  хорлагъанланы 
атлары «Хычинни байрамыны» 
тарыхында къаллыкъдыла.  

КЕМЧИЛИКЛЕ
…Байрам биринчи кере барды-

рыла эди. Баям, аны эсге алсакъ, 
бир-бир кемчиликлерин ангылар-
гъа боллукъ болур. Биринчиден,  
кёплеге  хычинлерин алыр ючюн, 
жыйырма эм андан да артыкъ 
заманны сакъларгъа тюшгенди. 
Алай байрам жайда бардырылса, 
къонакъла андан да  кёп бол-
лукъдула. Гастрофестифальда 
хакъсыз хычинле юлешебиз деп, 
адамланы нек къыйнаргъа керек 
эди? Хакъ бла сатылгъанла бол-
сунла. Фестивальгъа хурмет этип, 
кафеле бир кесек учузуракъ сатса-
ла, ол тамамды. Кафелени неда 
къатышыргъа сюйген адамланы 
чакъырыргъа кереклиси баям 
болгъанды. Сёз ючюн, хычинни 
багъасы 80 сом эсе, ала уа 60-ха 
сатсынла. Жыйырма минут сакъ-
ламаз ючюн, жюз сомгъа окъуна 

сатып алгъан иги тюйюлмюдю? 
Хычинни байрамы деген сёзле ай-

тыла эселе, ол гастрофестивальды, 
да сора анда аш-суу элпек, эркин 
болургъа керекдиле. Таулу биш-
лакъ да сатылсын – дегустациясы 
бла, айран да болсун, жюн затла 
да сейир боллукъдула туристлеге. 
Фестиваль – ол товарны кёплюгю-
дю, монглукъду. Бу жол токълукъ 
ахырысы бла да эсленмегенди. Хау, 
сууап этеме дегенлени алларын 
тыяргъа да жарамайды, сабийлеге 
деп конфетле, локъумла, татлы суу-
ла бла стол къурагъанла чыкъсала 
– аламат боллукъду. 

Бу жол хычин этилген столла бир 
жерде эдиле, адамла да алайгъа 
къуюлуп, тиширыула уа жетишмей…
Чакъырылгъан кафеле неда адам-
ла болсала эди бир бирлеринден 
узагъыракъда, быллай къазауат 
эсленирик тюйюл эди.

Гастрофестивальда алма, кер-
тме эм башха кёгетле да сатаргъа 
болады: битеу таулу элледе ёсген 
затланы.Къонакъла  халкъны иш 
кёллюлюгюн кёрюр ючюн. Миллет 
къалай жашагъанын, бахчала-
рында не зат ёсдюргенин билир 
ючюн. Мында тыммылла да этерге 
боллукъ эди. Жылы тыммыл бла 
айрандан татыулу не зат барды?

Бу жол  аш фестивальда аш къыт 
эди. Бир минг бла беш жюз хычин 
хазырланнганлыкъгъа, ол азлыкъ 
этгенди. Байрамла аздыла, халкъ 
солургъа, къууаныргъа сюеди. 

Битеу келгенлени да кёрмючге, 
концертге къарагъандан сора, терк 
окъуна аны сатып алыргъа онгу 
болургъа керекди.

Миллет байрамла Кавказда 
кёпден-кёп боллукъдула. Туризм 
айныгъаны себепли, хар халкъ 
кесини культурасын кёргюзтюрге 
кюреширикди. Ангыларгъа тийиш-
лиди: фестивальгъа  хакъсыз хычин 
излей келмейдиле, адамлагъа жа-
рыкъ байрам керекди, хар зат элпек 
болгъан байрам. 

Сынам – ол кюнден-кюннге, 
жылдан-жылгъа келген затды. Ариу 
миллет байрамланы къурау – къый-
ын ишди. Аны къолгъа  алгъанлагъа  
бизнесменле да билеклик этерге ке-
рекдиле.  Бу жол а Чегем районну 
администрациясы болушханды, 
дагъыда хычинле хакъсыз болур 
ючюн ахча берген Гузиланы Лейла 
болгъанды. Заманларын, фахму-
ларын  аямагъанланы тизмелери 
уа узунду. Къысхасы, ариу миллет 
байрамла къураргъа сюйгенле 
бардыла. Къалай-алай болса да, 
битеу бу фестивальны бардыргъан, 
халкъны атын айтдырыргъа итинн-
ген  адамлагъа – ыспас этерчады.

БАЙСЫЛАНЫ Марзият. 
Суратла авторнудула.

Къабарты-Малкъар Ре-
спубликаны Башчысы Каз-
бек Коков республиканы 
район битеулю билим бер-
ген учрежденияларына 30 
школ автобусну ётдюргенди.  
Бюгюнлюкге республиканы 
билим бериу организация-

ларында 152 школ улоу бар-
ды, 8 800 школчу окъугъан 
жерлерине эм андан артха 
жетдирилиу бла жалчыты-
лыныпдыла.  Сабийлени 
дерслеге энчи автотран-

спорт бла жетдирирге респу-
бликаны 118 битеулю билим 
берген организацияларыны, 
аланы асламысы элледе, ол 
санда узакъдагъылада, ор-
налыпдыла, онглары барды.

Казбек Коков КъМР-ни 
жарыкъландырыу, илму эм 

жаш тёлюню ишлери жаны 
бла министри Анзор Езаов, 
улоула алгъан школланы 
директорлары эм устазлары 
бла ушагъында былай бел-
гилегенди: «Бюгюнлюкде 

къыралда билим бериуню 
качествосун игилендирирча, 
ёсюп келген тёлюге биле-
клик этерча кёп зат этиледи. 
Школланы транспорт бла 
жалчытылыныулары сабий-
лени дерслеге заманында 
эм къоркъуусуз жетдирирча 
онгла береди. Бу программа 
Россейни Президентини 
себеплиги бла регионлада 
бардырылады, школланы 
автобусла бла жалчытыргъа 
тийишлисини юсюнден По-
сланияда айтылгъанды». 
Башчы махкемелени ке-
лечилерине ишлери ючюн 
ыразылыгъын билдирип, 
жетишимле тежегенди.

Республикада школ ав-
тобусланы паркын жангыр-
тыу жаны бла тийишли иш 
бардырылгъанлай турады. 
2016 жылдан 2020 жылгъа 
дери кезиуде республика 
137 школ улоу алгъанды. 
2021-2024 жыллагъа битеу 
да бирге 45 улоу изленеди, 
жиберилген автобусланы 
эсге алса, школ автотран-
спорт жаны бла излемле 
толусунлай жалчытылыны-
рыкъдыла. 

КъМР-ни Правительствосуну 
Председатели Мусукланы Алий-
ни башчылыгъы бла бу кюнледе 
«СКФО-ну ышаннгылы айнытыу 
эмда инвестициялы онглары» 
деген бизнес-сессия бардырыл-
гъанды. Аны республиканы Пра-
вительствосуну болушлугъу бла 
«Шимал Кавказны курортлары» 
акционер общество къурагъан-
ды. Жыйылыугъа федерал эмда 
регионланы толтуруучу власть 
органларыны, бизнес жамауат-
ны, илму учрежденияланы, банк 
бёлюмню келечилери эм башхала 
къатышхандыла.

Бизнес-сессияны ишин башлай, 
Мусукаланы Алий: «РФ-ни Эконо-
миканы айнытыу министерствосу 
бизни республикагъа билеклик 
этгенине бийик багъа беребиз, 
Шимал Кавказны экономикасын 
айнытыу жаны бла магъаналы 
жумушланы сюзерге деп бери 
келгенигиз ючюн да ыразыбыз», 
- дегенди.

Республиканы социал-эконо-
мика жаны бла онгларыны юсюн-
ден хапарлагъанда, КъМР-ни 
экономиканы айнытыу министри 

Рахайланы Борис ишсизликни 
азайтыуну, айлыкъны кёбейтиуню, 
регионну бюджетине берилген до-

тацияланы мардасын къыралда 
орталыкъ кёрюмдюге жетдириу-
ню эм башына салгъанды. «Бю-

гюнлюкде Къабарты-Малкъарда 
онсегиз минг гектардан артыкъ 
жерни алгъан терк айныгъан терек 

бахчала бардыла. Жыйылгъан 
жемишледен 225 минг тоннасын 
буздурмай сакъларгъа онг берген 

инфраструктура къуралгъанды. 
Терек бахчачылыкъдан сора 

туризм бла къурулуш да иги ай-
ный барадыла. Биринчисинде эки 
жюзден артыкъ предприятие иш-
лейди, беш мингден аслам адам 
урунады. Бир кезиуге оналты минг 
адам солурча жерле бардыла», - 
дегенди министр. 

Ол информациялы технология-
ланы айнытыугъа, энергетиканы 
андан ары кючлендириуге энчи 
магъана берилгенин да чертгенди. 
Технопаркланы, бийик технология-
лы паркланы айнытыу программа-
лагъа да къатышыргъа таукелбиз,  
дегенди.

Жыйылыуда республиканы орта 
кезиулю инвестициялы онгла-
рын, эл мюлкде эмда туризмде 
бизнес-проектлерин да сюзген-
диле.  КъМР-ни Правительство-
суну Председатели айтханыча, 
бизнес-сессияда этилген оноула 
СКФО-да экономиканы айнытыу 
къаллай боллугъун шарт кёрюрге 
амал бередиле.  

УЛБАШЛАНЫ Мурат 
хазырлагъанды.

Бу кюнледе Нальчикде 
Келишиулюкню майданын-
да  КъМР-ни Къырал ав-
тоинспекциясыны келечи-
лерине 41 жангы  Hyundai 
Solaris патруль машина 
берилгенди. Ала жангы из-
лемлеге толу келишедиле, 
алай эсе уа, жоллада право 
низамны сакъларгъа уллу 
себеплик этерикдиле. Бу 
иш федерал эм миллет 
проектлени чеклеринде та-
мамланады. Аны юсюнден 
бизге ведомствону пресс-
службасындан билдирген-
диле. 

   Алай бла, бу жол  жангы 
автотранспортну  ГИБДД-

ны муниципалитетледе  он-
бир бёлюмю алгъанды.  
Аладан ачхычланы КъМР-
ни Башчысы Казбек Коков 
бла республиканы ич ишле-
рини министри полицияны 
генерал-майору Василий 
Павлов  бергендиле.  Аны 
бла байламлы къууанчха 
Чегем районну жаш жол 
инспекторлары (ЮИД) бла 
полицияны биринчи кадет 
классыны келечилери да 
къатышхандыла. 

- Бюгюн «Къоркъуусуз эм 
тынгылы  жолла» миллет 
проектни хайыры бла респу-
бликаны жол инфраструк-
турасын игилендириу жаны 

бла иги кесек иш этиледи. 
Ол санда аварияланы са-
нын азайтырча мадаргъа 
аслам  эс бурулады. Бу 
жаны бла баш борчладан 
бирин  ГИБДД-ны келечи-
лери толтурадыла. Мындан 
арысында да сиз кючю-
гюзню аямай кюреширсиз 
деп бек ийнанама. Жангы 
техника уа къуллугъугъузну 
жетишимли бардырыргъа 
себеплик этерикди. Къыйын  
ишигизде бет жарыкълы 
урунуругъузну сюйгеними 
билдиреме  эм саулукъ-
эсенлик тежейме,- дегенди 
Казбек Коков.  

СЕБЕПЛИК

Район мектеплеге – отуз автобус 

БИЗНЕС-СЕССИЯ

Экономиканы тамбласыны къайгъысын кёре

ФЕСТИВАЛЬ

Сахнада – жыр, жатмада – кёрмюч, отда – аш
Тогъузунчу октябрьде Чегем чучхурлада таулу халкъны 

культурасыны ёмюрледен келген хазнасын ачыкълагъан 
«Хычинни байрамы» фестиваль бардырылгъанды. Къонакъ-
ла таулуланы бек белгили ашлары – хычинле къалай этил-
генлерин кёргендиле,кёрмючге, концертге къарагъандыла, 
эришиулени шагъатлары болгъандыла. Уллу миллет байрам-
ны «Уста» жамауат организация  Чегем муниципал районну 
администрациясыны эм аны Культура жаны бла управления-
сыны, дагъыда Тёбен Чегем элни администрациясыны болуш-
лугъу бла бардыргъанды.

ИШ БЛА БАРЫУ

Тау лыжалада учар кезиуге 
хазырланыу не халдады

Элбрус районнга иш бла барыууну чегин-
де Къабарты-Малкъарны Башчысы Казбек 
Коков жангы тау-лыжа кезиуню аллына 
турист инфраструктураны хазырлылыгъына 
къарагъанды. 

Элбрус муниципал районну жер-жерли 
администрациясыны таматасы Соттала-
ны Къурман эм «Шимал Кавказны ку-
рортлары» АО-ну генеральный директору 
Беккаланы Хыйса бла бирге Башчы ол 
санда къошакъ парковка жерлени къурарча 
майданлагъа эм туристлени къоркъуусуз-
лукъларын жалчытхан жаяу жолчукъланы 
жарашдырырча жерлеге къарагъанды.

Рекреация тийреледе инфраструктураны 
андан ары игилендирирча соруула сюзюл-
гендиле, ол а тау-лыжа кезиуде туристлени 
тап эм къоркъуусуз халда кечиниулери бла 
байламлыды. Быйылгъы сезонда къонакъ-
ланы кёп санда келиулери сакъланады. 

Энтта да – суу бла 
жалчытыуну юсюнден

Къабарты-Малкъар Республиканы Баш-
чысы Казбек Коков Нальчик шахар округну 
жер-жерли администрациясыны таматасы 

Таймураз Ахохов эм «Водоканал» МУП-ну 
директору Анзор Жанказиев бла ишчи 
тюбешиу бардыргъанды. Аны чегинде 
Нальчик шахар округну суу бла жалчытыу 
соруула сюзюлгендиле, бу жаны бла жер-
лерин табып тургъан жарсыуланы, респу-
бликаны ара шахарыны суу бла жалчытыу 
системасыны игилендириуню юсюнден 
айтылгъанды.

Суу баргъан ызланы эскиргенлери эм 
авария халлылыкълары суу бла жалчыты-
уда чурумла болгъанларыны сылтауудула. 
Къауум бир-бирлери бла байламлы со-
рууланы тамамлау суу бла жалчытыуну 
жангыртылыууна себеплик этерикдиле, ол 
санда геологоразведочный ишле, суу бла 
жалчытыу эм суу кетиу  ызланы инвента-
ризациясы, ток бла жалчытыу системаны  
мекямларын тапландырыу, шёндюгюлю 
оборудование бла жалчытыу, сууну хайыр-
ланнган ёлчемин эсеплеген цифралы тех-
нологияланы сингдириу,  эл мюлкге керекли 
сууну арыкъ халлы жетдирилиуюн айнытыу, 
шёндюгюлю программа жалчытылыныуну  
къошуп абонентлени базасын жангыртыу. 
Бу амалла къоранчланы азайтыугъа эм 
сууну тийишлисича хайырланыугъа, аны 
изленнген ёлчемде тохтаусуз жетдирилип 
турулууна бурулупдула.

Тюбешиуню эсеплерине кёре республика-
ны Башчысы бир ненча буйрукъ бергенди, 
ол санда суу бла жалчытыуда эм суу кетиу 
бёлюмде тындырыллыкъ ишлени «жол 
картасын» къурау да.  

ТЮБЕШИУ

Газаланы Руслан бла Байсолтанланы Инара.

Къулийланы Марина гинжилери бла.

Черкесланы Тахир агъачдан этген 
ишлери бла.

12 октябрь – Артритге къажау битеудуния кюн

ШАГЪЫРЕЙЛЕНИУ

- Фатима Калмуковна, ревмато-
идли артрит къыйын багъылгъан 
ауруугъа саналып келгенди. 
Бюгюнлюкде медицинада бу 
жаны бла не аз да тюрлениуле 
бармыдыла?

- Эм алгъа артрозну не болгъа-
ныны юсюнден айтсакъ, ол эм 
жайылгъан ауруугъа саналады. 
Биринчи башланнган кезиуюнде 
кесин артыкъ эслетмезге, сез-
дирмезге да болады. Алай эсе да, 
заман оза баргъанда бек ачытха-
ны бла билдиргенинден сора да, 
саусузну сакъат болуп къалырына 
къоркъууну да чыгъарады. Нек 
дегенде адам юйде ууакъ жумуш-
ланы этгенинде, кесини тизгинин 
жыйгъанында окъуна къыйналып 
тебирейди. Артдан-артха уа ала 
профессионал усталыкъ бла да 
кюрешалмай къалыргъа бола-
дыла. Артрит сюекни жиклеринде 
(суставлада) къыйын воспаления-
ны барлыгъын ангылатады.

Белгилегенибизча, инсан жю-
рюгенинде неда бир тюрлю ишни 
тамамлагъанында, огъесе эрт-

тенликде къопханында санлары 
гыжы болгъанча сезеди. Насыпха, 
бюгюнлюкде аллайлагъа болуш-
лукъ этиуню амаллары да игилене 
барадыла.

- Бу ауруу къайдан чыгъып 
къалады, сылтаулары къаллай-
ладыла?

- Аны сылтаулары тюрлю-тюр-
людюле. Бирде артрит алай уллу 
болмагъанча кёрюннген чыпла 
къайтарылып тюшюп турсала 
окъуна къозгъалып къалыргъа бо-
лады. Неда ол сюек сынса, кючюне 
жетген ауур иш бла кёп кюрешип 
турса, генетика жаны бла аллай 
къоркъуу болса да чыгъады.

Дагъыда артритни жаратылы-
ууна вируслу эмда бактериялы 
инфекцияла себеплик этедиле. 
Санланы асыры сууукъ болуула-
ры, тютюнню мардадан кёп ичиу, 
жюрекни къыйналыуу да (андан 
бютюн бек!) къозгъайдыла аны. 

Бир-бир кезиуледе бу аурууну 
ол неда бу пациентде къайдан 
чыгъып къалгъанын баямлагъан, 
аны ышанларын излеген да тынч 

тюйюлдю. Жикле саулукълу болса-
ла, алада керекли веществоланы 
жангырыулары тохтамайды. Адам 
уллая барса уа, аны чархында сагъ-
ынылгъан процесс керекли марда-
да болмай, акъырын барады.

- Алай эсе, инсан жыл санына 
кёре ауруп къалыргъамы бол-
лукъду, огъесе уа?

- Алгъаракълада биз быллай 
ауруудан абадан тёлю бегирек 
къыйналады дерге боллукъ эдик. 
Энди Саулукъ сакълауну битеу-
дуния организациясыны стати-
стикасына кёре, ахыр жыллада 
артрит бла жаш адамла, сабийле 
окъуна ауруйдула. Жер башында 
хар онунчу инсан инжиледи андан. 
Эм къоркъуулусу – артритден хар 
адам да къайсы жыл санда да 
ауруп къалыргъа болгъаныды. 

Аны ючюн жик ауруула бла 
байламлы проблеманы магъана-
сын, аны теренлигин ангыларгъа 
тийишлиди эмда врачха не аз 
да аллай затха ишекли болгъан-
лай барыргъа керекди. Саусузну 
инбашлары аурутсала неда бар-
макълары кёпчюп, ачытсала – ол 
окъуна докторгъа атланыргъа 
тийишлисини шартыды.

Аны себепли диагнозну не къа-
дар эртте салсакъ эмда багъыуну 
заманында башласакъ, адамгъа 
да болушлукъну ол къадар беги-
рек эталлыкъбыз. Ол мардаланы 
хайыры бла уа пациентни анга 
артрит къыйыннга айланып къал-
са салыргъа боллукъ хаталаны 

тохтатыргъа, аурууну «жукъла-
тыргъа», башхача айтханда уа, ре-
миссиягъа кийирирге къолубуздан 
келликди.

- Артрозладан тиширыула бе-
гирек къыйналадыла дегенлери 
уа кертимиди?

- Ол алайды, жарсыугъа. Аланы 
къолларында жиклерини бу ауруу 
бла ууланыулары эр кишиледен 
эсе он кереге асламыракъ тю-
бейди. Аны сылтауу физиология 
энчиликле бла да байламлыды.

Артритден къорууланыр ючюн 
кесинги сакълай билирге тийиш-
лиди. Ауур зат кётюрмезге, сууукъ 
болмазгъа дегенча, сёз ючюн. 45 
жыл толгъандан арысында аркъа 
сюекге, суставлагъа рентген эт-
диргенлей, аурууну жаратылгъан 
чагъын узакъ оздуруп къоймазгъа 
сакъ болгъанлай турургъа керек-
ди. Жиклени арасында не аз да 
къысылыу барлыгъын эслегенлей 
а, врачха созмай барыргъа тий-
ишлиди. Нек дегенде, билесиз, 

не тюрлю ауруугъа да заманында 
багъып тебиресенг, аны женгерге 
да боллукъду. Ревматоидли ауру-
ула бла байламлы уа ол бютюнда 
магъаналыды. Адамны инвалид-
ликден сакъларгъа, ол жамауатха 
къошулуп, ишге да жюрюп турурча 
этерге къолубуздан да келликди.

- Бюгюнлюкде сиз башчы-
лыкъ этген бёлюм саусузлагъа 
къаллай болушлукъ этеди эмда 
шёндю бу ауруу бла байламлы 
республикада хал къалайды?

- Ревматология бёлюм 2005 
жылда сентябрьде ачылгъан-
ды. Пациентлерибизге тийишли 
болушлукъ этерча, алагъа эс 
тапдырырча битеу онгларыбыз да 
бардыла. Чертип айтсакъ, бизни 
алимлерибиз да, тыш къыраллы-
ладан артха къалмай, бу ауруугъа 
багъар мадарланы излегенлей, 
жангы амалланы чыгъарыргъа 
кюрешгенлей турадыла. Аны 
себебинден а генноинженерный 
препаратланы да хайырланабыз 
керек болса.

Биз быллай дарманланы эм 
алгъа инвалидликлери болгъан 
саусузларыбызгъа беребиз. Пре-
паратны алагъа керек болгъанын 
бла къалгъанын а врачланы къа-
уумундан къуралгъан комиссия 
тинтип, анга тийишли болгъанын 
ачыкълайды. Пациентле аллай 
дарманланы льготалы жалчытыу 
программагъа кёре аладыла. 
Сакъатлыкъ группалары болмагъ-
анлагъа уа быллай препаратла 

ОМС бла бериледиле. Эм алгъа 
алагъа да сагъынылгъан комис-
сия къарайды.

Алай эсе да, бу дарманла бек 
багъалыладыла. Аны ючюн биз 
аланы артрит саулукъларына эм 
уллу хата салыргъа (осложнение) 
боллукълагъа эм алгъа беребиз. 
Бирсиле уа кезиулерин сакълай-
дыла (листок ожиданиягъа кёре).

Шёндю ревматоидли ауруула-
дан жаш адамла да къыйналгъан-
ларын айтханбыз. Бюгюнлюкде 
псориазлы артрит да кёп жайыл-
гъанды дерге боллукъду. Бизде 
республикада ревматологла азды-
ла, аланы саны жыйырма чакълы 
болур. Бир докторгъа уа мингле 
бла саналгъан саусузлагъа къа-
раргъа тюшеди. Аны себепли по-
ликлиникалада участкалы врачла 
окъуулула, билимлиле болуп, 
ревматоидли аурууланы биринчи 
ышанларын ангылап, кёрюп, 
адамланы бизге бёлюмге зама-
нында жибере турсала, болуш-
лугъубуз андан да иги боллукъду. 
Сора жаш адамгъа остеохондроз 
деген диагнозну салып къоярдан 
алгъа воспалениялы аурууланы да 
барлыкъларын унутмазгъа, спон-
дилити уа болурму деп да тинтирге 
тийишлиди.

Ревматологияда саусузну врач-
ха ышаныулугъу эм магъаналыды. 
Нек дегенде алай болмаса, биз 
ахшы эсепге да келаллыкъ тюйюл-
бюз. Пациент докторгъа ийнанса, 
ол айтханны тамамлап турса, 

аурууну хорларгъа да болады. Тюз 
жокъ этип къоймасакъ да, андан 
ары айнып, адамны онгун алмаз-
ча мадарланы уа этебиз. Огъары-
да ангылатханымча, аны (аурууну) 
«жукълатыргъа» кюрешебиз.

- Адамгъа ревматоидли аурууу 
барлыгъын ачыкълагъан диа-
гноз салынды эсе, ол не этерге 
тийишлиди?

- Эм алгъа керексиз къайгъыгъа 
къалмай, врачны айтханына тын-
гыларгъа эмда аны рекомендаци-
яларын толтурургъа. Биринчиден 
окъуна бизге келген саусузгъа тё-
зюм керек боллугъун да ангылата-
быз. Нек дегенде аллай ауруугъа 
бир кюнню ичинде багъылып да 
къалмайды. Аны себепли керекди 
врачны бла саусузну арасында бир 
бирге ышанмакълыкъ.

- Быллай аурууладан профи-
лактика амалла уа бармыдыла?

- Адам кесини аш-суууна сакъ 
болургъа, ауур иш бла да асыры 
кючюне таяндырып кюрешмезче 
тийишлиди. Тахта кёгетлени бла 
жемишлени асламыракъ хай-
ырланыгъыз. Жаулу, татлы аша-
рыкълагъа азыракъ эс бурсагъыз 
да хата кёрлюк тюйюлсюз. Андан 
сора да, таза хауада кёбюрек 
жюрюрге, тютюн ичмезге, сууукъ 
болмазгъа кюрешигиз. Не аз да 
ишеклик туудургъан затыгъыз бол-
са уа, врачха барып кёрюнюуню 
арт болжалгъа салмагъыз.

Ушакъны ТРАМЛАНЫ Зухура 
бардыргъанды.

Мен Хапаланы Биймыр-
заны жашы Таучуну эрт-

теден таныйма. Таза ниетли, 
халал, тенгни-жууукъну сый-
лай билген, журтун, халкъын 
сюйген жашды. Саулай Уллу 
Къарачайда, аны таныгъанла 
атын бюсюреу бла сагъына-
дыла. 

Хапаланы Биймырзагъа 
1955 жылда 16 августда улан 
туугъанда, ол анга сюйген 
тауларына тансыкълыгъын 
таныта, аланы энтта кёр-
люгюне ышана, Таучу деп 
атагъанды. Ол, ашхы мураты 
толуп, 1957 жылда, юйдегиси 
бла туугъан эли шам Хурзукга 
къайтып, жашауун-турмушун 
жарашдырып башлайды.

Ай медет, Таучугъа бир 
жыл толургъа анасы Абай-
ханланы Марзият ауушады. 
Ол  жумушакъ жюрекли, 
огъурлу тиширыу, сабий-
лери ач-жаланнгач болмай 
ёсер ючюн, кече-кюн кёзюне 
жукъу кирмей, аланы къайгъ-
ыларында жашагъанды. Ол 
ауушханда, юйюрню ауур-
лугъу Биймырзаны юсюне 
тюшеди. Анасы Качина анга 
уллу себеплик эталмай: «Бы-
лай бла узакъ бараллыкъ 
тюйюлсе, юйлен», - деп ти-
лейди. Анга Къасайланы Жа-
ухаратны келтиреди. Таучу 
билген, сюйген ана да олду. 
Кеси тапхан эки къыз бла 
бир жашдан кем кёрмей, ёге 
балаларына жюрек жылыуун 
толу берип, ёксюзлюк сынат-
май ёсдюреди.

Биймырза ,  Ата журт 
къазауатны ветераны, 

фронтда этген жигитликле-
ри ючюн юч орден, онбеш 
майдал бла саугъаланнган 
таулу киши, ишчи адам эди. 
Юйюрюн да: «Халал урунууду 
кимни да адам этген. Не тюр-
лю ишден да къоркъмагъыз, 
иги жашаргъа, жамауатда 
атыгъызны иги бла айтды-
рыргъа излей эсегиз», - деп, 
алай юйретгенди. 

«Баласын сюймегенми 
барды, ол да сюе эди бизни, 
алай артыкъ аяп кюрешме-
генди. Не жаны бла да ата-ба-
баларыбызгъа ушарыбызны 
сюйгенди, окъуулу-билимли 
болурубузгъа да къайгъыр-
гъанды. Ол заманда ол биз-
ге асыры къаты болгъанча 
кёрюнсе да, артда, ёсюп, 
абаданлагъа къошулгъан-
лыкъда ангылагъанбыз аны 
жашау дерси бизге жол, ыз 
айырыргъа, жунчумай атлар-
гъа жарагъанын», - дейди 
Таучу.

Ол, 8-чи классны тауусхан-
лай, Къасайланы Осман атлы 
совхозну 2-чи бёлюмюне 
къойчу болуп жарашады. 
Анга, жашлыгъына да къа-
рамай, минг бла саналгъан 
сюрюуню ышаннгандыла. 
Ол, ишин да жарсытмагъ-
анлай, ингирги школда 10-чу 
классны бошайды. Ол жыл 
Таучу бла аны нёгерлери 

районда социалист эришиуге 
къошулуп, уллу жетишимлеге 
ие боладыла – хар 100 ана 
къойдан 100 къозу аладыла. 

Иги къойчу мал тейрисиди, 
алимди, ветврачлыкъ, 

агрономлукъ да эталлыкъды. 
Ала тамам да аллай жашла 
эдиле. Ставрополь крайны 
къойчуларыны арасында 
баргъан социалист эришиуде 
да алчыла боладыла. Став-
рополь крайисполком бла эл 
мюлкде уруннганланы про-
фсоюзларыны крайкомуну 
ыразылыкъ грамотасы бла 
саугъаланады къойчу кол-
лектив. Таучу уа «Социалист 
урунууда хорлагъан» деген 
атха ие болады. 

Экинчи жыл да белгилей-
диле къойчу жашланы. Та-
учуну СССР-ни Баш Совети 
«Сыйлылыкъны Белгиси» 
орден бла саугъалайды, 
«Москвич» автомобильни 
да береди саугъагъа. Анга 
жыйырма жыл толгъан эди 
ол заманда. Къарачай-Чер-
кесде орден жюрютгенлени 
арасында андан жаш жокъ 
эди. Жигер жашны мюлкде, 
районда да бек багъалата 
эдиле. Аскер къуллукъдан 
тыяргъа военкоматха тилек 
къагъыт да жазадыла. Алай 
а Таучу унамайды.

Ол заманда аскерден баш 
жанлатхан учузлукъгъа 

саналгъанды. Таучу Челя-
бинскеде инженер-техника 
ракета полкга тюшеди. Анда 
да кесин иги жаны бла та-
нытады. Жууаплылыгъын, 
къураучулукъ хунерин кё-
рюп, аны политика-жамауат, 
культура-кёпчюлюк ишлеге 
тартадыла. Комсомолгъа 
секретарь этедиле, КПСС-ни 
членине кандидатха алады-
ла, партия организацияны 
секретарына орунбасаргъа 
сайлайдыла. Къысхасы, Тау-
чу жамауат ишледе, спортда 
да аскерчи тенглерине юлгю 
болады. Октябрь Революци-
яны 60-жыллыкъ юбилейине 
аталгъан Битеусоюз эри-
шиуде хорламлы болады, 
анга «Коммунист урунууну 
алчысы» деген ат аталады. 
Ма алай бла, аскерчилик 
борчун сый бла толтуруп, 
къайтады элине. Хапа улу 
олсагъатлай эски ишине 
жарашады, жигер урунады. 

Жети жылны биягъынлай 
махтаулу ишлейди.

Алай а Таучу тауланы, та-
бийгъатны сюйгени аны жю-
регинде бир тынгысызлыкъ 
уя салып эди. Малчылыкъны 
сюйсе да, аны бла жаша-
уун ёмюрлюкге байламлы 
эталмазын сезе эди. Эрттен 
сайын чегетде чыпчыкъланы 
къууанчлы жюуюлдегенлери, 
къая башларында кёкге учу-
нуп ёсген нарат терекле эсин, 
жюрегин кючлей, учундура 
эдиле. Агъачны айырып сюе 
эди, анга ол жаны болгъанча 
кёрюне эди. Аны ауазын эши-
тирге, сагъышын ангыларгъа 
талпый эди. Къой кюте, агъ-
ачлы таулагъа, къотур къа-
ялагъа, кёмюк эте акъгъан 
Хурзук, Махар суулагъа, Нарт 
кёпюрге, Мамия къалагъа 
эски къарачай жырланы 
жырлай эди Хапа улу. Аман-
лыкъчыла табийгъатха хата 
этгенлерине тюртюлгени 
сайын а: «Туугъан жерине 
заран салыргъа кёлю къалай 
барады адамны?» - деп, жю-
реги ауруй эди. 

1986 жыл совхозда ишин 
къоюп, Къарачай 

агъач мюлкню таматасына 
келип, муратын ачады. Ол 
аны мюлкню Худесдеги бё-
люмюне жибередиле. Артда 
участокда мастер этедиле. 
Андан бери Хапаланы Таучу 
ол ишде халал урунады.

«Агъач мени жашауумду. 
Тауланы, сууланы, агъачны 
ата-бабалача сакълай, та-
бийгъатха алача аяулу бола 
билмейбиз. Бир къауумлагъа 
хайыр болсун ансы, нени да 
къурутурукъдула. Ким да 
болсун, кеси халкъын сюйген, 
аны тамбласы иги болурун 
излеген жууаплылыкъны 
сезерге керекди», - дейди 
Таучу.

Худес агъачны таматасы, 
СССР-ни махтаулу егери 
Батчаланы Муссаны юсюн-
ден Хапа улу: «Мен Батча улу 
бла бирге ишлегенли 35 жыл 
болады. Ол халкъыны керти 
адамыды! Агъачны ышанн-
гылы жакъчысыды. Аны 
къайгъысы бла жашайды. 
Аны тилин, сагъышын биле-
ди, къууанчын, мудахлыгъын 
сезеди. Анга заран жетмез 
ючюн, кесин аямайды. Мус-

саны жашы Тимур да аныча 
юлгюлю егерьди», - дейди. 

Ала бирге ишлегенли Ху-
десде уллу от тюшгени бол-
магъанды. Ала эркинликсиз 
агъач кесерге излеген кёп 
аманлыкъчыны ачыкълагъ-
андыла. Ол тийреледе со-
лугъанлагъа кеслерин къа-
лай жюрютюрге кереклисини 
юсюнден айтадыла, школ-
лада сохтала бла юйретиу-
ангылатыу ушакъла барды-
радыла. 

Коллектив, агъачны та-
залау, сакълау, жангыр-

тыу бла байламлы феде-
рал программалагъа тири 
къошулуп, фондну жеринде 
115 гектаргъа тюрлю-тюрлю 
терекле, кёкенле, 660 гектар 
жар-жаргам болуп тургъан 
жерни бегитирге мингле бла 
агъач тереклени орнатхан-
дыла. Мюлкню район эмда 
республиканы башчылары 
коллективни жетишимлерин 
грамотала, ачха бла кёп кере 
белгилегендиле. Ол санда 
Хапа улу энчи да кёп тюрлю 
махтау грамота, диплом бла 
саугъаланнганды. 2006 жыл-
да уа Таучу «КъЧР-ни сыйлы 
агъашчысы» деген атха ие 
болгъанды. 

Хапаланы Таучуну битеу 
Кавказда, Россейни жер-
жерлеринде да кёп танышы, 
шуёху барды. Огъурлулугъу, 
адамлыкъ къууаты бла, 
ачыкълыгъы, халаллыгъы, 
хатерлилиги бла тышындан 
келген адамны кесине илеш-
диреди, халкъыбызны аты 
иги бла айтылырча этеди.

Таучуну тенглери узакъ-
дан келген сыйлы къо-

накъларын керти къарачай-
лы, керти таулу бла шагъырей 
этебиз деселе, Худес-Аягъы-
на аны ыстауатына элтиучю-
дюле. Таучу тепсисин къуру 
сохта-жёрме, эт-айран бла 
угъай, тауланы, буруннгу ата-
бабаларыбызны, бюгюннгю 
жерлешлерибизни юсле-
ринден таурухла бла жасай 
биледи. Чамы-лакъырда-
сы, къарачай, орус тилледе 
жырлагъан жырлары бла да 
къонакъларыны кёллерин 
кётюреди. 

Ол туугъан жери, халкъы, 
эт адамлары, тенглери-шу-
ёхлары бла байламлыкъда 
насыплыды. Аны насыбын 
толу этген а юйдегиси Биджи-
ланы Захарады. «Ушамагъан 
жукъмайды» дегенлей, ол 
анга халал жашау нёгер бо-
луп, бир-бирин ангылап, ариу 
жашайдыла. Жашарбек бла 
Казим деп эки уланны эмда 
Света деп, юлгюге айтырча 
ахшы къызны айыпсыз ёсдю-
рюп, жашау жолгъа тюзет-
гендиле. Энди уа туудукъла 
да къошулгъандыла юйюрге. 
Шукур Аллахха, андан сора 
адамгъа не керекди?!

КАКУШЛАНЫ Хусей.

«Ауруугъа заманында бакъсанг, аны женгерге да боллукъду»
Бюгюнлюкде ревматология ауруула аслам халда жайыла, 

адамны жашаууну качествосун осалландырадыла. Андан 
сора да, аланы заманында диагностикаларын этмей, огъесе 
багъыуну тийишлисича бардырмай къойса, саусуз инва-
лид болуп къалыргъа къоркъуу барды. Артритден къалай 
сакъланыргъа, андан аурумазча къаллай мадарла этерге 
кереклисини юсюнден биз Нальчикни биринчи номерли 
клиника больницасыны ревматология бёлюмюню таматасы 
Аппайланы Фатима бла ушакъ бардыргъанбыз.

Миллет хазнабызгъа 
магъаналы къошумчулукъ

Озгъан ыйыкъда Элбрус районну Маданият бёлюмю 
бла Отарланы Омар атлы краеведение музей, Къулийланы 
Къайсын атлы маданият юйню ишчилери къурап, млле-
тибизни айтхылы алимлеринден бири КъМР-ни илмусуну 
сыйлы къуллукъчусу, Ингушетияны маданиятыны сыйлы 
къуллукъчусу, филология илмуланы доктору Биттирланы 
Тамараны кёп болмай басмадан чыкъгъан «Публицистика, 
литература и фольклор карачаево-балкарского зарубежья» 
деген китабыны презентациясы ётгенди. Эсигизге салайыкъ, 

бюгюнлюкде Тамара Шамсудиновна миллет жарыкъланды-
рыучуларыбызны эм тарыхыбызны бетлерин ачыкълагъан 
20-дан артыкъ китапны авторуду.  

Тюбешиуге уа Тамараны биргесине Нальчикден КъМР-ни 
Журналистлерини союзуну таматасы Шауаланы Разият, 
КъМР-ни халкъ поэти Созайланы Ахмат, журналист Боттала-
ны Мухтар, жамауат къуллукъчу Тетууланы Хадис, Деппуланы 
Хаким атлы кадет школну директору Эристауланы Абдурах-
ман эмда жууукълары бла тенглери атланнган эдиле. 

Махтаулу къарындашыбызны 
махтаулу жашау ызы

Тырныауузну Къулийланы 
Къайсын атлы маданият 
юйюнде уа къонакълагъа Эл-
брус районну администраци-
ясыны башчысы Сотталаны 
Къурман, аны орунбасары 
Улимбашланы Арслан, ма-
даният бёлюмюню тамата-
сы Тогъурланы Жаннет эм 
башхала да жарыкъ тюбе-
гендиле. 

Биринчи сёз Сотталаны 
Къурманнга берилгенди. Ол 
быллай китапны презентаци-
ясы Тырныауузда ётгенине 

къууаннганын билдирип, 
сыйлы къонакълагъа тюбер-
ге къачан да хазыр болгъан-
ларын билдиргенди.

- Тамара эгечибизни ке-
зиулю басмасы бла жюре-
гимден алгъышлайма. Аны 
аты тыш къыраллада да 
белгили болгъанын барыбыз 
да билебиз. Миллетибизни 
быллай адамы болгъаны 
бла хар бирибиз да ёхтем-
ленирчабыз. Жюрегинде 
энтта да болурла бир мурат-
лары. Ала да толуп, биз да 
алагъа къууанырча Аллах 
онг берсин. Къуруда ашхы 
жумушлагъа жолоучула бо-
лугъуз, - дегенди Сотта улу. 

Ызы бла фахмулу къызла 
Гюзюланы Дженнет, Жап-
пуланы Заира эм Гайыланы 
Тахир кеслерини жырларын 
къонакълагъа саугъа этген-
диле. 

Сора къонакъбайла Тама-
ра Шамсудиновнаны кесине 
сёз берип, ол тыш къырал-
лада жашагъан жерлешле-
рибизни чыгъармачылыкъ-
ларын жыяргъа къалай бла 
таукелленнгенин билирге 
сюйгендиле. Ол айтханнга 
кёре, Совет Союз чачылып, 
Тюрк бла чек да ачылгъан 
кезиуде, анда жашагъан 
бёлегибизни юсюнден хапар 
эшитиле башланады. 

- Алай Америкада жа-
шагъан адамларыбызны 
юсюнден а биринчи кере 
1988 жылда «Къарачай» 
газетде окъугъан эдим. 
Статьяны автору Ёзденла-

ны Альберт эди. Бюгюнча 
эсимдеди аны къаллай уллу 
сейир бла окъугъаным. Сора 
Тюркге Гуртуланы Салих 
барады бир ненча кере. 
Белгили радиожурнали-
стибиз Этезланы Бахауат-
дин а Тюркге вещание этип 
башлайды. 1991 жылда уа 
къарачай-малкъар халкъны 
«Эрирей» деген аты бла уллу 
фестивалы мында Нальчик-
де ётген эди. Бери Тюркде 
жашагъан келечилери да 
келген эдиле халкъыбызны. 
Ол къауумгъа анда аты бел-
гили болгъан Хуриет Эрсой 
башчылыкъ этгенди. Мында 
олтургъан Ботталаны Мух-
тар бла Тетууланы Хадис да 
аны къурау бла кюрешгенле-
ден бирлеридиле. Ма ол де-
менгили фестивальны юсю 
бла байламлыкъла тохташ-
дырылып, бир бирни танып 
башлайбыз. Сора илму бла 
кюрешиу жаны бла да онгла 
ачыладыла. 1992 жылда уа 
Хасан Юлкер деп биреу бир 
къадар фольклор ийнарла-
ны текстлерин иеди манга 
басмаларгъа болушуруму 
тилеп. Аланы да газетде 
чыгъаргъан эдик, - дегенди 
Тамара Шамсудиновна, бу 
китапны жыйышдырыугъа 
жолну эсгере. 

Дагъыда алим тышында 
жашагъанла бла байламлы 
бир сейир шартны айтханды. 
Тыш къыраллы къарачайлы-
ланы бла малкъарлыланы 
асламы кеси тукъумларын 
иги билмейдиле. Сорсанг, 

ана жанларындан жууукъ-
лукъну юсюнден айтадыла. 
Жыйылгъанла ол болумгъа 
сейир этгендиле.  

- Жаланда чегемли тукъ-
умла жашагъан Долат деген 
эл барды. Бир тиширыу 
бла танышама. Аны уа «ц» 
харф бла сёлешгени манга 
сейир кёрюннген эди. Нек 
дегенде анасы къарачайлы 
Биджиланы тукъумдан эди. 
Сора соргъанымда уа, атам 
алай сёлешиучю эди дейди. 
Алай тукъумун а билмей эди. 
Ол кезиуде анасы да сау 
эди. Алай ол окъуна эсине 
тюшюралмагъан эди баш 
иесини керти тукъумун, - деп 
эсгергенди алим. 

Кертиси бла да, тюбешиу 
аламат эм сейир халда ётген-
ди. Ары келгенле Биттирланы 
Тамараны хапарларына бек 
сюйюп тынгылагъандыла. 
Ызы бла сёз поэт Созайла-
ны Ахматха берилгенди. Ол 
миллетибиз бла да Тамара 
Шамсудиновнагъа ыспас 
этерге керекбиз дегенди. 

- Аны къыйыны милле-
тибизде бек уллуду. Аны 
башхаладан къалмай де-
менгили болгъанын Тамара 
ачыкълай келеди. Алгъын 
бизни жарыкъландырыу-
чуларыбызны юслеринден 
хазна белгили тюйюл эди. 
Аны бизни кёзюбюзге ту-
туп тохтаучу эдиле.  Ол а, 
бу жюкню боюнуна алып, 
болмагъанча уллу иш та-
мамлагъанды. Аны хай-
ырындан биз архивледе 

болгъан сейир документле 
бла шагъырей болгъанбыз, 
тарыхыбыздан кёп затны 
билгенбиз, - деп белгилеген-
ди Ахмат Султанович.

Жыйылыугъа къатышхан 
Шауаланы Разият а къайсы 
регионда, къыралда болса 
да, Тамара Шамсудиновна-
ны аты Къабарты-Малкъар-
ны келечилерини араларын-
да бек белгилиледен бири 
болгъанын чертгенди. 

- Ол бизни барыбызны да 
ёхтемлендиреди. Мындан 
ары да быллай жолоучулукъ-
лагъа терк-терк чыгъа туру-
учула болайыкъ. Тамарадан 
да ол жаны бла кезиулю 
сылтауну сакълайбыз, - де-
генди Разият Аслановна.   

Биттирланы Тамараны 
Тырныауузда жашагъан 
тукъум жууукълары да кел-
ген эдиле тюбешиуге. Ала 
фахмулу эгечлерин алгъыш-
лап, аны бла ёхтемленн-
генлерин билдиргендиле. 
Презентациягъа жыйылгъан 
тенглери Ботталаны Мухтар, 
Тетууланы Хадис, Къудай-
ланы Исса, поэт Ахматланы 
Люба, Биттирланы Мухажир 
эм Эристауланы Абдурах-
ман Тамараны къаламы 
мындан ары да жютюлей 
турурун тежегендиле. 

Ахырында алим аны хур-
метин кёрюп, бу ингирни 
къурагъанлагъа, келгенлеге 
да жюрек ыразылыгъын 
билдирип, ыспас этгенди. 

ТАППАСХАНЛАНЫ 
Аминат. 

ТЕКУЛАНЫ Хауа

Къоркъуусузлукъну кючлеу – 
баш борчладан бири 

«Госуслуги» приложени-
яда QR-коду болгъан сер-
тификатны табаргъа сюе 
эсегиз, «вакцинация» де-
ген сёз бла излегиз неда 
«Вакцинация от COVID-19» 
ссылкагъа барыгъыз. Сер-
тификат вакцинаны ахыр ке-

сегин салдыргъандан сора 
чыгъады, инсан ол порталда 
эсепге тюшюп эсе.

Инсан кесини тыш къы-
раллы паспортуну номерин 
эмда сериясын анда энчи 
кабинетинде жазгъан эсе, 
ол сертификатны ингилиз 
тилде жарашдырылгъан 

тюрлюсюнде да басмала-
нырыкъды. Орус тилдеги 
къагъытда уа аллай билди-
риу болмаучуду.

Сертификат бир сутканы 
ичинде келмеген эсе, не зат 
этерге керекди?

Эм биринчиден, энчи ка-

бинетге кирип, паспортугъ-
узну эмда СНИЛС-ни тюз 
жазгъаныгъызгъа къарагъ-
ыз. Порталда учёт запись 
тюз (шагъат этилген) бол-
гъаннга саналыргъа керек-
ди. Инсанны профилинде 
уа аны электрон почтасы 
болургъа тийишлиди.

Медицина организаци-
ягъа сёлешип, вакцина сал-
дыргъанланы тизмесине 
сизни юсюгюзден къаллай 
информация бергенлерин 
билирге тийишлиди. Атыгъ-
ыз, тукъум атыгъыз, СНИЛС, 
паспорт эмда туугъан кю-
нюгюз тюз жазылгъанла-
рына жангыдан къарагъыз. 
«Статус ЕПГУ» деген жерде 
«Учёт жазылыу барды» деп 
болургъа керекди. Анда ха-
латла неда «Учёт жазылыу 
табылмагъанды» дегенни 
кёрсегиз, прививка этил-
генни юсюнден тюз инфор-
мацияны жангыдан ашы-
рыгъыз. Ол да болушмаса 
уа, «QR-код эмда вакцина 
салдыргъанны сертификат» 
деген тематиканы сайлап, 
ишни болушун жазыгъыз.

КъМР-де МФЦ-да айтхан-
ларына кёре, аны бёлюмле-
ринде инсанлагъа жаланда 
ол порталгъа кирирге бо-
лушадыла ансы,  сертифи-
катны къагъытха тюшюрюп 
къолгъа бермейдиле. Аны 
адамла кеслери этерге ке-
рекдиле.

УЛБАШЛАНЫ Мурат 
хазырлагъанды.

Республикада жашагъанла фатарлагъа 
заманында жылыу берилмегенини юсюн-
ден КъМР-ни Къурулуш эмда жашау журт-
коммунал министерствосуна бу телефон 
номер бла сёлешип билдирирге боллукъдула: 
8 (8662) 40-89-18.

Дагъыда кёп къатлы юйле бла байламлы 
жумушланы юсюнден толу хапар билир ючюн 
Тарифле эм жашау журтлагъа надзор этиу 
жаны бла къырал комитетине бу телефон 
номерле бла сёлеширге онг барды:  8 (8662) 
42-24-73; 8 (8662) 40-89-21, 8 (8662) 42-26-67; 
8 (8662) 42-33-78.

Районлада бла шахарлада жылыу бла жал-
чытхан организацияланы  дежурство бардыр-
гъан бир   диспетчер службаларыны (ЕДДС) 
эм  авария  службаларыны (АС) номерлери:  

Нальчик шахар округ: ЕДДС: 8 (8662) 77-28-
80; АС: 8 (8662) 77-53-64.

Прохладна шахар округ: ЕДДС: 8 (86631) 
4-47-34; АС: 8 (86631) 4-47-14.

Бахсан шахар округ: ЕДДС: 8 (866 34) 4-31-

30; АС: 8 (866 34) 4-12-33.
Бахсан район: ЕДДС: 8 (86634) 4-25-50; АС: 

8-928-079-22-44.
Зольск район: ЕДДС: 8 (86637) 41-2-03; АС: 

8 (86637) 4-18-36.
Терк район: ЕДДС: 8 (8663) 41-9-69; АС: 8 

(8663) 4-51-21; 8 (8663) 4-54-63.
Урван район: ЕДДС: 8 (86635) 4-47-69; АС: 

8-903-493-27-12.
Чегем район: ЕДДС: 8 (86630) 4-00-06; АС: 

8 (86630) 4-17-76; 8 (86630) 4-17-79; 8 (86630) 
4-18-86.

Прохладна район: ЕДДС: 8 (86631) 4-10-90; 
АС: 8-903-425-33-85.

Черек район: ЕДДС: 8 (86636) 4-21-60; АС: 8 
(86636) 42-1-14. 

Элбрус район: ЕДДС: 8 (86638) 4 -31-15; АС: 
8 (86638) 4-40-89 (с 08:00 до 17:00); 8 (86638)4-
55-64 (с17:00 до 08:00).

Лескен район: ЕДДС: 8 (86639) 95-3-21.
Май район: ЕДДС: 8 (86633) 26-00-7; АС: 

8-903-490-82-72.

Краснодар крайны Анапа 
районуну Сукко элинде ауур 
атлетикадан ачыкъ эришиуле 
ётгендиле. Ала РСФСР-ни 

бла СССР-ни сыйлы тренери 
Ю.П.Саркисянны бла Россейни 
сыйлы тренери В.Ф.Соколовну 

хурметлерине къуралгъандыла. 
Алагъа 10-12, 13-15-жыллыкъ 
жашла бла къызла къатыш-
хандыла. 

Турнирге Элбрус районну 
Олимпиадалы резервли спорт 
школуну жаш гёжефлери да 

чакъырылгъан эдиле – битеу 
да тёрт спортчу. Ала барысы 
да хорламла болдургъандыла. 
Ауурлукълары 40 килограмм-
гъа жетмеген къызланы ара-
ларында Бичеккуланы Малика 
кишиге оздурмагъанды. Жаш-
ладан а, 45 килограммгъа дери 
ауурлукълары болгъанланы 
къауумунда эрише, Хапаланы 
Кямран айырмалы болгъанды. 
Ол, эки жолгъа да 130 кило-
граммны кётюргенди. Ол а 
спортну устасына кандидатны 
мардасындан беш килограмм-
гъа асламды.

Ауурлукълары 49 килограмм-
гъа жетмегенлени араларында 
Курданланы Эльман эм кючлю 
болгъанды. 67 килограммгъа 
дери ауурлукълары болгъанла-
ны араларында уа Къадырланы 
Махмут хорлагъанды. 

Жаш гёжефлени Россейни 
сыйлы тренери Маккаланы 
Махти юйретеди.

Анатолий ТЕМИРОВ. 
СУРАТДА: Эришиулени ал-

чылары.  

Быйылны тогъуз айында 
республикабызгъа солургъа 
келгенлени саны 840 мингнге 
жетгенди. Ол а былтырдан эки 
кереге кёпдю. 2019 жылда уа 
туристлени саны 602 минг адам 
болгъанды. Быллай шартланы 
КъМР-ни экономиканы айнытыу 
министри Рахайланы Борис 
«СКФО-ну тохташыулу айны-
уу эм инвестициялы къолай-
лыгъы» деген бизнес-сессияда 
туура этгенди. 

- Бизни муратыбыз туристлени 
саны бир миллионнга жетерча 
этиудю. Инфраструктурабызны 

да ма анга кёре къураргъа кю-
решебиз, – дегенди ол.

Министр туризм республика-
ны баш бёлюмюне саналгъанын 
айтып, анда 220 предприятие 
ишлегенин, беш мингден аслам 
адам уруннганын, орналырча 
да оналты минг чакълы жер 
болгъанын билдиргенди. «Пан-
демиягъа да къарамай, ахшы 
тюрлениулерибиз да бардыла. 
Бек алгъа бу бёлюмде жумуш-
ланы тамамлау игиге айланн-
ганды», - деп чертгенди ол.

Алгъын билдирилгенича, 2021 
жылны биринчи жарымында 

Къабарты-Малкъар 520 минг 
адамгъа къонакъбайлыкъ эт-
генди. Ол а пандемия башлан-
магъан 2019 жыдан эсе 43,6 
процентге кёпдю. Къонакъла, 
республикабызда жашагъанла 
да бек сюйюп баргъан жерлеге 
Минги тауну тийреси, Чирик кёл-
ле, Чегем аузунда чучхурла бла 
парадром, Аушигерни жылы су-
улары, Огъары Малкъарны эски 
эллери бла къалалары эмда 
Бызынгыны альплагерьлери 
саналадыла. 

ДОДУЛАНЫ Мадина.

Белгилисича,  жыл 
сайын Къарачайда 

Бал чучхурладагъы ту-
рист комплексде «Айран-
ны байрамы» деген ат 
бла къарачай-малкъар 
миллетни халкъла аралы 
фольклор-этнография 
культура фестивалы ба-
рыучуду. Жарсыугъа, 
пандемияны къоркъууу 
алып, аны алгъынча бар-
дырыр онг болмай тур-
гъаны ючюн, аны Къара-
чай, Малкъар жанындан 
да бардырыучула – «Бал 
чучхурла» турист ком-
плекс (таматасы Боташ-
ланы Мусса), «Элбрус» 
регионла аралы жама-
уат жандауурлукъ фонд 
(директору Къочхарла-
ны-Биттирланы Людми-
ла), Мечиланы Кязим 
атлы маданият фонд 
(директору Аппайланы 
Лариса) – Интернетде 
Инстаграмда «Праздник 
айрана 09» деген блокда 
онлайн халда бир къауум 
эришиу къурагъандыла: 
«Акъылжан», «Ашхана», 
«Къарачай-малкъар Ай-
ранны юсюнден бек иги 
видео», «Къарачай-мал-
къар Айранны кёргюзт-
ген бек аламат сурат». 
«Къарачай-малкъар Ай-
ранны юсюнден бек иги 
назму» … Алагъа быйыл  
августдан башлап сен-
тябрьни ахыр кюнлерине  
дери  къатышыргъа онг 
да болгъанды.

Бу кюнледе уа Ме-
чиланы Кязим атлы 

маданият фондда ол 
эришиуледе хорлагъан-
ланы саугъалаугъа атал-
гъан къууанчлы жый-
ылыу баргъанды. Аны 
жырчы къызыбыз Къа-
барты-Малкъар Музыка 
къырал театрны солисти 
Гергъокъаланы Хали-
мат бардыргъанды. Ары 
келген къонакъланы 
араларында «Бал чуч-
хурла» турист комплек-
сни таматасы Боташ-
ланы Мусса, КъМР-ни 
Журналистлерини бири-
гиуюню таматасы Шау-
аланы Разият, назмучу 
Мусукаланы Сакинат да 
болгъандыла.

Эришиуле «Акъылжан» 
бла башланнганлары 
себепли, биринчи саугъ-
аланы да анга тири къа-

тышханла алгъандыла. 
Ол къауумгъа киргенле-
ни барысы да келалма-
сала да, ол кюн фондда 
атлары айтылып къарсла 
къагъылгъандыла. Би-
ринчи жерге Тырныаууз-
да Къулийланы Къайсын 
атлы район этнография 

музейде ишлеген на-
змучу къыз Ёзденла-
ны  Женя чыкъгъанды. 
Экинчи жерни жюри 
республикалы телеви-
денияны жаш тёлю бё-
люмюню малкъар тилде 
редактору Малкъарла-
ны Каринагъа тийишли 
кёргенди. Дагъыда акъ-
ылжанланы тизмелери-
не кёп жылладан бери 
Жангы Малкъар элде 
ана тилни устазы болуп 
ишлеген Герийланы Ма-
риям киргенди.

«Бек иги видео» де-
ген номинацияда 

хорлагъанла ючеулен 
болгъандыла: къарачай-
лы жаш Байрамукъланы 
Будиян, Огъары Мал-
къардан къойчу, назмучу 
да атасыны айраныны 
юсюнден назмусун окъ-
уп, «Балкария» фоль-
клор этнография къы-
рал тепсеу ансамбльни 
биринчи къауумуну теп-
сеучюсю болуп тургъан 
Атабийланы Лидия бла 
школда аш-суу жаны 
бла технолог Гузийланы 
Сакинат.

Бу номинацияда назму 
бла къууандыргъанла 
дагъыда болгъандыла: 
«Хычин жаннети» де-
ген биригиуню тамата-
сы, дайым Интернетде 
халкъына аталгъан на-

змуларын басмалаучу 
Хуболланы Зулейхан 
бла Элбрусдан школчу 
къызчыкъ Хаджиланы 
Назиля.

Кичибалыкъдан Догу-
чаланы юйюр а – Омар-
ны сабийлери Мариям, 
Нафия, Шамиль, Рафа-

эльникиле  Аслан бла 
Айгюль – ары келгенлеге 
видео бла ийген сахна 
оюнларын кёргюзтген-
диле. Ол айранны сау-
лукъгъа жарагъаныны 
юсюнденди. 

«Ашхана» атлы кон-
курсда Элбрус элни 

школчулары Хаджиланы 
Джамиля бла Назиля  
болгъандыла алчыла.

«Бек аламат сурат» 
деген эришиуде уа алда 
болгъанланы санына 
энчи бизнес бла кюреш-
ген Шевченко Валентина 
эмда белгили сурат ал-
дырыучубуз, кёп тюрлю 
халкъла аралы конкурс-
лада хорлам алып, мил-
летин къууандырыучу 
Байсыланы Ахмат кир-
гендиле.

Былайда Ва ленти-
на Леонидовна бизни 
ха л к ъ н ы  а д а м л а р ы 
бла къоншулукъда бир 
да болмагъанча ариу 
жашагъанын, ала бир 
бирден кёп затха юй-
реннгенлерин къууанч, 
ыразылыкъ халда бел-
гилегенди. Ол хорлагъ-
анлагъа бу саугъалагъа 
къошакъ болуп берилген 
татлы бояу суратлы къа-
лачны авторуду.

Татчаланы Темирлан 
а – кёп адамла жа-

зылгъан бек жаш блогер, 

Интернетде, къарачай-
малкъар айраннга ата-
лып, «Азимут» къонакъ 
юйде баргъан конфе-
ренцияда, кесини сай-
тында да соргъан со-
руулары, айтхан хапары 
бла сейирсиндиргенди 
аны кёргенлени. Ол ма 

ол тирилиги, эслилиги 
ючюн саугъаланнганды.

Къабарты-Малкъарны 
сыйлы устазы, Кёнде-
ленде биринчи номерли 
школда ана тилден дерс 
берген Газаланы Асли-
жан фондну саугъасы-
на Нальчикде ол алда 
сагъынылгъан «Азимут» 
къонакъ юйде  сентябрь-
де баргъан конферен-
цияда айранны, эчки 
сютню, этни, бишлакъны 
да адамны саулугъуна 
къалай жарагъанларыны 
юсюнден этген тынгылы 
доклады ючюн тийишли 
болгъанды.

Къууанчлы жыйы-
лыуну бютюнда 

жарыкъ этгенле «Асса»  
юлгюлю сабий тепсеу 
ансамбльни кичи къау-
умундагъы жашчыкъла 
бла къызчыкъла бол-
гъандыла. Аны директо-
ру Къабарты-Малкъар-
ны сыйлы артисткасы 
Къарчаланы Раисады. 
Билесиз, ары жюрю-
генле къалай аламат 
тепсегенлерин. Ол кюн 
ары келген сабийлени 
къауумун балетмейстер 
Валахов Нурали юйре-
теди. Дагъыда энчи ариу 
тепсегени бла къонакъ-
лагъа, хорлагъанлагъа 
да Мелис Батитова къарс 
къакъдыргъанды. Сабий 

болгъанлыкъгъа, аны ке-
син жюрютюуюне, къы-
мылдаууна, кийимине 
да энчи эс бургъандыла 
къараучула.

Жыр бла уа бизни Къа-
барты-Малкъарны Музы-
ка театрыны солистлери 
Жуболаны Жамболат бла 
Гергъокъаланы Халимат, 
жаш жырчы Къулийланы 
Заур  къууандыргъанды-
ла. Жамболат Мусукала-
ны Сакинатны сёзлерине 
кеси жазгъан жангы жы-
рын айтханды.

Боташланы Мусса, 
«Айранны байрамы» 

деген проектни автору, 
эки жыл мындан алда 
болгъан ол къууанчха 
мингле бла адамла кел-
генлерин, аланы арала-
рында тыш къыраллы-
ланы саны жетмишден 
атлагъанын да айтханды. 
Ол, бу жыйылыуну къа-
рагъанлагъа, ары кел-
генлеге да ыразылыкъ 
сёзюн айтып, жыйыл-
гъанланы Бал чучхурла-
да барлыкъ кезиулю бай-
рамгъа чакъыргъанды. 
Аны къачан боллугъуну 
юсюнден а, пандемия-
ны, табийгъат болумла-
ны да халларына кёре, 
алда билдирлигин эс-
гертгенди.

Бу жыйылыуда къуу-
ачлы ишледен бири 

– Атабийланы Лидия-
ны ары келгенлени бир 
къауумуна аны атасы 
Атабийланы Магометни 
«Эсгериуле»  китабын 
саугъа этгениди. Авторну 
кесини, китабыны да юс-
леринден бу ишге редак-
торлукъ этген Мусукала-
ны Сакинат толу хапар 
айтханды. Байсыланы 
Ахмат малкъар халкъ-
ны тарыхын теренден 
билирге излеген аны бу 
китапда табарыгъын бел-
гилегенди. Шауаланы 
Разият а авторну адам-
лыкъ ышанларын, аны 
адамгъа къайгъырыуун, 
шуёхлукъну бийикде тута 
билгенин чертгенди эм: 
«Бу китап хар таулума 
дегенни юйюнде болур-
гъа керекди», – деп да 
эсгертгенди.

Саугъалау байрам жы-
лыулу халда баргъанды.

 
КЕРТИЛАНЫ Сакинат.

Жазаланы Исхакъны къызы 
Жулдуз Тёбен Чегемни шко-
лунда 40 жылдан артыкъ ана 
тилден бла адабиятдан устаз 
болуп ишлейди. Аны энчи шар-
ты – сабийле бла бир тил таба 
билгениди.  Аны бла окъуучуну 
араларында бир бирге намыс, 
хурмет эсленмей къалмайды.  
Жулдуз Исхаковнаны къыйы-
ны бла ана тилде окъулгъан 
чыгъармала сабийлени жю-
реклеринде, акъылларында 
да сакъланнганлай турадыла. 
Аны окъуучулары республика-
да олимпиадалада кёп кере 
биринчи жерлеге тийишли 
болгъандыла.

 Мен да, устазым кёллен-
дирип, Къабарты-Малкъар 
къырал университетини къара-
чай-малкъар филология бёлю-

мюне окъургъа киргенме,аны 
бошагъандан сора ана тилден 
устаз болургъа умутлума.

Бу байрам кюнледе уа Тё-
бен Чегемни битеу школуну 

устазларын жюрегимден ал-
гъышлайма! Аллах ишигизден 
къууандырсын!

                              
ХАДЖИЛАНЫ Джамиля.

Сизге хурметим уллуду!КЪУУАНЧЛЫ ЭМ САУГЪАЛЫ БАЙРАМ

Солургъа бизни табийгъатыбызны 
сайлагъанланы саны ёседи

Эсгертиу 

Фатарлагъа кезиуюнде жылыу берилмеген эсе   

Ангылатыу ИГИЛЕНДИРИУ

Кёп болмай «Къоркъуусуз республи-
ка» учреждение   Нальчикде Шуёхлукъну 
майданында тёрт камера салгъанды. Аны 
баш  магъанасы - скверде солургъа келген 
жерлешлерибизни бла къонакъланы тын-
члыкъларын жалчытыргъады. Ала, кече-кюн 
демей, тёгерек-башха къарап турлукъдула. 

Бюгюнлюкде сагъынылгъан учреждени-
ягъа  республиканы тюрлю-тюрлю жерле-
ринден 850 камера  билдириуле  жиберген-
лей  турадыла. Жылны ахырына аланы  план 
бла  1000-нге жетдирирге мурат барды.   

Къабарты-Малкъарда жашагъанланы 
къоркъуусузлукълары кенг халда  жал-
чытылынырча  камерала жамауат аслам 
хайырланнган жерледе, социал магъаналы 
учреждениялада – школлада, садикледе,  
административ мекямлада, транспортда эм  
сатыу-алыу точкалада да – орнатылынадыла.   

МАГОМЕТЛАНЫ Сулейман. 


